
Sud Bosne i Hercegovine

Суд Босне и Хецеговине

Broj: S1 3 Iž 049797 24 Iž                                                                I Z V O R N I K              Sarajevo, 04.11.2024. godine



 
Sud Bosne i Hercegovine u Sarajevu, u vijeću apelacionog odijeljenja sastavljenom od sudija Mirsade Džindo kao predsjednika vijeća, Zvjezdane Antonović i Redžiba Begića kao članova vijeća, odlučujući o žalbi političke stranke Ujedinjena Srpska, sa sjedištem u Banja Luci, ul. Jovana Dučića 25, koju zastupa predsjednik stranke Dr Nenad Stevandić, izjavljenoj protiv Zaključka Centralne izborne komisije Bosne i Hercegovine broj: 05-01-07-5-2521/24 od 30.10.2024.godine o poništenju Lokalnih izbora 2024. godine za nivo načelnikau osnovnoj izbornoj jedinici Istočni Drvar, u nejavnoj sjednici, održanoj dana, 04.11.2024. godine, donio je

R J E Š E NJ E

Žalba se odbacuje kao neblagovremena.

O b r a z l o ž e n j e

Centralna izborna komisija Bosne i Hercegovine je Zaključkom broj i datum navedeni u uvodu odbacila kao nedopušten zahtjev političke stranke Ujedinjena Srpska za poništenje Lokalnih izbora 2024. godine za nivo načelnika u izbornoj jedinici Istočni Drvar. 
Protiv navedenog zaključka , žalitelj je podnio žalbu zbog povrede odredbi upravnog postupka, nepotpuno i nepravilno utvrđenog činjeničnog stanja, te pogrešne primjene materijalnog prava. Predlaže da se žalba uvaži i pobijani Zaključak poništi i da sud sam riješi stvar ili da naloži CIK BiH ponavljanje postupka i otklanjanje nepravilnosti na koju žalba ukazuje-da se predmetni zaključak vrati CIK BiH na ponovno odlučivanje. U žalbi navodi da je zahjtjevom ukazano na niz nepravilnosti glasanja za više od 28 lica zbog nezakonitih prijava prebivališta potrebnih da se ostvari biračko pravo, kao i glasanje sa nevažećim dokumentima. Kako razlika između prvoplasiranog i drugoplasiranog kandidata iznosi 3 glasa a da je 28 nlica nezakonito glasalo, što je moglo uticati na izborne rezultate, to je bio opravdan zahtjev za poništenje izbora i rapisivanje ponovljenih izbora.
Centralna izborna komisija Bosne i Hercegovine je u odgovoru na žalbu predložila da se ista odbaci kao neblagovremena, jer je ista uložena nakon isteka roka od 2 dana koja je propisana odredbom člana 6.9 Izbornog zakona BiH, a da ukoliko Sud ne usvoji prigovor neblagovremenosti žalbu odbije kao neosnovanu.

Žalba je neblagovremena. 

Odredbom člana 6.9. stav 1. i 2. Izbornog zakona Bosne i Hercegovine („Službeni glasnik BiH“ broj 23/01, 7/02, 9/02, 20/02, 25/02, 4704, 20/04, 25705, 25/05, 65/05, 77/05, 11/06, 24/06, 32/07, 33/08, 37/08, 32/10, 18/13, 7/14, 1/16, 41/20, 38/22, 67/22 i 24/24) je propisano da se žalba na odluke Centralne izborne komisije Bosne i Hercegovine podnosi Apelacionom odjeljenju Suda Bosne i Hercegovine, putem Centralne izborne komisije Bosne i Hercegovine, u roku od dva dana od dana prijema ožalbene odluke Centralne izborne komisije Bosne i Hercegovine. 

U konkretnom slučaju, uvidom u spis predmeta, žalbene navode, apelaciono vijeće ovog Suda je utvrdilo da je gore navedeni Zaključak CIK-a BiH dostavljen  žalitelju 30.10.2024. godine U pravnoj pouci ožalbene odluke navedeno je da se protiv ovog zaključka, u skladu sa članom 6.9 stav 1) i 2) Izbornog zakona BiH može  podnijeti žalba Apelacionom odjelu Suda BiH u roku od 2 dana od dana prijema ovog zaključka, koji Centralna izborna komisija Bosne i Hercegovine dostavlja putem elektronske pošte. 

S obzirom da je Zaključak CIK BiH dostavljen elektronskim putem  30.10.2024. godine, a uvidom u predmet vijeće je utvrdilo da je žalba uložena elektronskim putem 02.11.2024. godine, što znači da je ista izjavljena nakon isteka roka od dva dana od dana dostavljanja zaključka.

Kod ovakvog utvrđenja ovo vijeće nije posebno cijenilo ostale žalbene navode, obzirom da nisu od uticaja na drugačije rješavanje.

Obzirom da je navedeni rok do kojeg je žalitelj bio dužan podnijeti žalbu  prekluzivne prirode to je, imajući u vidu navedene relevantne odredbe Izbornog zakona BiH („Službeni glasnik BiH“, broj 23/01 do 24/24), Sud je utvrdio da je žalba neblagovremena, pa je istu analognom primjenom člana 52. stav 1. Zakona o upravnim sporovima Bosne i Hercegovine („Službeni glasnik BiH“,  broj: 19/02, 88/07, 83/08 i 74/10), valjalo odbaciti. 

 Predsjednik vijeća
                                                                                                Sudija
                                                                                         Mirsada Džindo

